
In die gemoed van Nikodémus word iets ligter.  

 Nikodémus sê: “Buiten een saak, is 

alles nou vir my duidelik, maar die Een 

wat kortkom is die merkwaardige Seun 

van Adam/die mens Homself, waarsonder al U wyse 

woorde met die uitstekende verduidelikings totaal 

verlore is. Watter nut het die geloof of die beste wil 

om te glo in die Seun van Adam as Hy Homself nie 

daar is nie? Uit die lug of uit die blote idee kan `n 

mens nie `n Seun van Adam skep nie. Vertel my dan 

waar sal ek hierdie ewige Seun van Elohim vind en 

verseker wees dat ek volkome in Hom kan glo?” 

[2] Ek (JaHshua) spreek: “As ek nie daarvan bewus 

was nie, sou jy nooit hierdie verduidelikings van My 

ontvang het nie. Maar jy het in die nag na My toe 

gekom en nie in die dag nie, alhoewel jy baie 

gehoor en gesien het van dit wat ek doen. Aange-

sien jy egter na My toe gekom het in die natuurlike 

nag sowel as die ooreenstemmende nag van jou 

siel, is dit nie moeilik om te verstaan dat jy nog nie 

helderheid het betreffende die Seun van Adam nie.  

[3] Ek sê vir jou dat as iemand die Seun van Adam 

in die nag soek, terwyl hy bang is om dit te doen 

voor die mense, sodat sy reputasie nie geskaad 

word nie, hy nie sal vind waarna hy soek nie, want 

jy wat `n baie wyse man onder die Judeërs is, sal 

sekerlik weet dat die nag, afgesien daarvan watter 

tipe nag dit mag wees, heeltemal ongeskik is vir 

soek en vind. Daarom, wie die Seun van Adam 

soek, moet Hom in die dag soek en nie in die nag 

nie, dan sal Hy Homself laat vind.  

[4] Nou sê Ek vir jou: Gaan na Johannes wat as 

gevolg van die water nog besig is om te doop by 

Enon naby Salim. Hy sal jou kan sê of die Seun van 

Elohim alreeds hier is of nie. Daar sal jy hom leer 

ken.”  

[5] Nikodémus sê: “O, O geliefde Meester, dit sal 

nie so maklik wees nie, want ek is al my dae te 

besig. Neem in ag dat daar in die stad en omliggen-

de dele, oor die agthonderd-duisend mense, insluit-

end vreemdelinge, woon wat ek as die owerste 

onder my sorg het. Daarby moet ek nog daagliks na 

die tempelsake omsien wat nie afgestel kan word 

nie. As hierdie genade nie hier in Jerusalem gegee 

word nie, sal ek dit maar moet vergeet. Kyk, ek het 

minstens drie dae nodig vir hierdie onderneming en 

in my besigheid sal dit soos drie jaar wees vir `n 

ander persoon.  

[6] Daarom moet U my vergewe as ek nie U advies 

kan volg nie, maar wanneer U na Jerusalem toe sal 

kom met U leerlinge, kom tog na my toe en ek sal 

goeie herberg vir U almal voorsien. U en almal wat 

saam met U is, sal my altyd as `n ware vriend en 

weldoener hê. My huis, wat groot genoeg is om `n 

duisend mense te huisves, is geleë op die Dawids-

plein binne die Poort van Salomo, ook genoem die 

“Goue poort”. Wanneer u ookal kom, sal dit geheel 

en al tot U beskikking wees. Wat ek ookal by magte 

is om te doen om U te dien, sal ek altyd doen. As U 

ooit iets nodig het, vra my, en ek sal dit voorsien.  

[7] Want waarlik, `n groot verandering het binne-in 

my plaasgevind. Ek het U lief my dierbare 

Meester, meer as alles wat vir my dierbaar is, en 

hierdie liefde vertel my: U self is die Een waaroor U 

my na Aenon na Johannes wou stuur. Miskien is dit 

nie soos wat ek dit hierbinne voel nie, maar laat dit 

maar daar, ek het u lief met my hele hart omdat ek 

in U `n groot Meester van ware goddelike Wysheid 

herken. U dade, die gelyke wat nog nooit voorheen 

deur iemand gedoen is nie, het my met die diepste 

verwondering vervul, maar U groot Wysheid het my 

hart nog meer na U betower, my geliefde Meester. 

Ek het u lief. Vertel my of my hart vir my `n ware 

getuienis gee aangaande U?” 

[8] Ek spreek: “Wees geduldig en alles sal vir jou 

duidelik word! Binnekort sal Ek terugkom na jou toe 

en jou gas wees, dan sal jy alles weet.  

[9] Volg egter die ingewing van jou hart, wat jou in `n 

oomblik meer sal leer as al vyf die boeke van Moses 

en al die profete. Want waarlik, niks in die mens is 

waar nie, behalwe Liefde! Daarom, luister daarna 

en jy sal in die dag wandel. – Maar nou omtrent iets 

anders.  

[10] Ek sal nou na Judea gaan waar Ek die 

Koninkryk van Elohim sal predik. Jy is die hoogste 

gesag oor die grondgebied. Nie ter wille van My nie, 

maar ter wille van My leerlinge, gee vir My `n 

sekuriteitspas soos wat gebruik word deur die 

Judeërs volgens die Romeinse wet, sodat hulle nie 

enige moeilikheid sal hê met doeane en tol nie. 

Kinders is natuurlik vry, maar hulle moet sodanig 

geregistreer wees. Dit sal eintlik maklik wees vir My 

om orals verniet en ongehinderd deur te gaan met 

legioene, maar Ek wil nie `n ergernis wees vir 

enigiemand nie, en sal daarom die wet van Rome 

gehoorsaam.”  

[11] Nikodémus sê: “U sal dit onmiddellik kry, 

geliefde Meester, ek sal dit self uitskryf en binne een 

uur na U toe bring, want dit is nie ver van my huis tot 

hier nie.”  

[12] Nikodémus haas homself huis toe en reeds 

binne `n halfuur bring hy die aangevraagde sekuri-

teitspas. Toe ons in besit kom van hierdie pas op `n 

stuk perkament, seën Ek die opregte Nikodémus in 

My hart. Hy groet ons met trane in sy oë en vra 

my weer `n keer om van sy huis gebruik te maak 

met ons terugkeer na Jerusalem. Dit belowe Ek aan 

hom, maar versoek hom om die tempel skoon te 

hou en hy belowe dit plegtig. So het Ons die oggend 

vertrek.  

